
sþ. 41. Tillaga til þingsályktunar [31. mál]
um endurskoðun laga um hafnarbótasjóð.

Flm.: Pétur Pétursson.

Alþingi ályktar að láta endurskoða lögin um hafnarbótasjóð með það fyrir
augum að breyta lögunum til eflingar sjóðnum og athuga, hvort ekki væri heppi-
legra, að hann starfaði að einhverju leyti á svipuðum grundvelli og t. d. fiskveiða-
sjóður eða fiskimálasjóður. Jafnframt yrðu veittir úr sjóðnum einhverjir styrkir til
hafnargerða, þar sem þess er talin þörf, eins og nú er gert.

Greinargerð.
Í langflestum kaupstöðum og kauptúnum á landinu eru hafnarmálin á staðn-

um erfiðasta úrlausnarefnið af þeim vandamálum, sem við er að etja. Hafnirnar eru
í mörgum tilfellum undirstaðan undir blómlegu atvinnulífi á viðkomandi stað. Sums
staðar eru til bæði fiskiskip og myndarlegar vinnslustöðvar í landi, en höfnin ófull-
nægjandi með öllu. Hér er um eitthvert öfugstreymi að ræða. Lánastofnanir og
sjóðir lána oft stórfé til kaupa á skipum og til bygginga á vinnslustöðvum. Um það
er auðvitað ekki nema gott eitt að segja. En undirstaðan undir það atvinnulíf, sem
fylgir vinnslu stöðvum og bátum, er vitaskuld góð hafnarskilyrði. Til þeirra fram-
kvæmda hefur oft reynzt erfitt að fá lánsfé. Það fé, sem ríkið leggur fram á fjárlög-
um, auk þess, sem lagt er í hafnarbótasjóð árlega, nær harla skammt, þegar um
stærri framkvæmdir er að ræða.

Þessi tillaga er flutt með það fyrir augum, að athugað sé, hvort ekki þætti til-
tækilegt að auka á einhvern hátt hafnarbótasjóð, og þá sérstaklega með það fyrir
augum að gera hann svo sterkan, að hann geti veitt hagkvæm lán til langs tíma, á
líkan hátt og fiskveiðasjóður og fiskimálasjóður gera.

Það, sem fyrst og fremst vakir fyrir með flutningi þessarar tillögu, er að fá
málið rætt og athugað sérstaklega, en allir hljóta að viðurkenna, að það er í fyllsta
lagi aðkallandi.


